
Colesterol uchel a etifeddir yn y teulu (hypercolesterolemia etifeddol)

Mae’r llyfryn hwn yn ymwneud â gofal a thriniaeth i bobl sydd â math penodol o golesterol uchel a etifeddir yn y teulu, a elwir yn hypercolesterolemia etifeddol, yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Fe'i hysgrifennwyd ar gyfer pobl sydd â hypercolesterolemia etifeddol ond gall hefyd fod yn ddefnyddiol i'w teuluoedd neu ofalwyr neu unrhyw un sydd â diddordeb yn y cyflwr. 

Nod y llyfryn yw eich helpu i ddeall yr opsiynau gofal a thriniaeth a ddylai fod ar gael yn y GIG. Nid yw'n disgrifio hypercolesterolemia etifeddol na'r profion na'r driniaeth ar ei gyfer yn fanwl. Dylai aelod o’ch tîm gofal iechyd drafod y rhain gyda chi. Mae enghreifftiau o gwestiynau y gallech eu gofyn drwy’r llyfryn hwn i’ch helpu gyda hyn. Ceir rhai ffynonellau gwybodaeth a chymorth pellach ar dudalen 12. 

Mae'r cyngor yng nghanllaw NICE yn sôn am ofalu am oedolion a phlant/pobl ifanc sydd â hypercolesterolemia etifeddol a'u triniaeth 
(math penodol o golesterol uchel a etifeddir sy'n rhedeg yn y teulu). 

Nid yw'n cynnwys mathau eraill o hypercolesterolemia nad ydynt yn enetig (a etifeddir) neu a achosir oherwydd cyflyrau genetig eraill.
Eich gofal

Dylai eich triniaeth a'ch gofal ystyried eich anghenion a'ch dewisiadau personol, ac mae gennych yr hawl i gael eich hysbysu'n llawn ac i wneud penderfyniadau mewn partneriaeth â'ch tîm gofal iechyd. Er mwyn helpu gyda hyn, dylai eich tîm gofal iechyd roi gwybodaeth i chi y gallwch ei deall ac sy’n berthnasol i’ch amgylchiadau. Dylai pob gweithiwr gofal iechyd proffesiynol eich trin â pharch, sensitifrwydd a dealltwriaeth, ac egluro hypercolesterolemia etifeddol a'r triniaethau ar ei gyfer yn syml ac yn glir.

Dylai’r wybodaeth a gewch gan eich tîm gofal iechyd gynnwys manylion manteision a risgiau posibl triniaethau penodol. Gallwch ofyn unrhyw gwestiynau a ddymunwch a gallwch newid eich meddwl wrth i'ch triniaeth fynd rhagddi neu wrth i'ch cyflwr neu eich amgylchiadau newid. Mae eich dewis o driniaeth benodol yn bwysig a dylai eich tîm gofal iechyd gefnogi eich dewis o driniaeth lle bynnag y bo’n bosibl, ond mae hyn yn dibynnu ar eich oed. Os ydych dros 16 oed, neu'n iau nag 16 ac yn deall yr holl wybodaeth efallai y gallwch chi eich hun hefyd gydsynio i gael triniaeth. Ond os ydych yn rhy ifanc, gallai fod angen i’ch rhieni neu ofalwyr gydsynio i'r driniaeth.

Dylai eich triniaeth a'ch gofal, a'r wybodaeth a gewch amdanynt, ystyried unrhyw anghenion crefyddol, ethnig neu ddiwylliannol sydd gennych. Dylent hefyd ystyried unrhyw ffactorau ychwanegol, megis anableddau corfforol neu ddysgu, problemau gyda’r golwg neu’r clyw, neu anawsterau o ran darllen neu siarad. Dylai eich tîm gofal iechyd allu trefnu cyfieithydd neu eiriolwr (rhywun sy'n eich cynorthwyo i fynegi barn) os oes angen.

Os byddwch yn cytuno, dylai eich teulu a'ch gofalwyr gael cyfle i fod yn rhan o’r penderfyniadau am eich gofal. Mae gan deulu a gofalwyr hefyd yr hawl i gael y wybodaeth a’r cymorth sydd eu hangen arnynt yn eu rôl fel gofalwyr.

Os na fydd pobl yn gallu deall mater penodol neu os na allant wneud penderfyniadau drostynt hwy eu hunain, dylai gweithwyr gofal iechyd proffesiynol ddilyn y cyngor a baratowyd gan yr Adran Iechyd ynghylch hyn. Gallwch gael y wybodaeth hon drwy fynd i wefan yr Adran Iechyd (www.dh.gov.uk/consent). Dylai eich gweithiwr gofal iechyd proffesiynol ddilyn y cod ymarfer ar gyfer y Ddeddf Galluedd Meddyliol hefyd. Am ragor o wybodaeth am hyn, ewch i www.publicguardian.gov.uk.

Beth yw hypercolesterolemia etifeddol?

Mae colesterol yn fath o fraster a gynhyrchir gan y corff. Weithiau mae lefel uchel o golesterol yn y gwaed, a elwir yn ‘hypercolesterolemia’ hefyd, yn rhedeg mewn teuluoedd. Mae gan rai teuluoedd fath penodol o golesterol uchel a etifeddir a achosir gan lefelau uwch o golesterol ‘dwysedd isel’ yn y gwaed, a elwir yn aml yn ‘golesterol gwael’. Gelwir hyn yn 'hypercolesterolemia etifeddol' (neu caiff ei dalfyrru i FH yn Saesneg). Ni chaiff ei achosi gan ffordd o fyw afiach, ond caiff ei drosglwyddo o genhedlaeth i genhedlaeth drwy ‘enyn diffygiol’. Mae hyn yn golygu fod gan frodyr a chwiorydd neu blant rhywun sydd â FH un siawns allan o ddau (50%) o gael y cyflwr. 

Mewn pobl sydd â FH, gall y lefelau uwch o ‘golesterol gwael’ arwain at ‘galedu'r’ rhydwelïau a risg uwch o glefyd y galon, os na chaiff ei drin. Mae triniaeth yn lleihau'r risg o glefyd y galon a gall helpu i sicrhau fod gan bobl sydd â FH ddisgwyliad oes arferol.

Diagnosis

Yr hyn dylai eich gweithiwr gofal iechyd proffesiynol ei wneud

Os yw eich gweithiwr gofal iechyd proffesiynol o'r farn y gallai fod gennych FH, dylent ofyn am hanes eich teulu, yn cynnwys oedran unrhyw berthnasau a ddatblygodd glefyd y galon. Os bu farw unrhyw un o'ch perthnasau, dylai eich gweithiwr gofal iechyd proffesiynol ofyn am yr oedran y buont farw, beth achosodd eu marwolaethau ac a oeddynt yn ysmygu. Gall fod yn ddefnyddiol gwirio'r wybodaeth hon gydag aelodau eraill o'r teulu. Dylai eich gweithiwr gofal iechyd proffesiynol fesur eich lefelau colesterol ac archwilio'r tendonau yn eich dwylo a'ch migyrnau a chymalau eraill i edrych am groniadau o golesterol er mwyn eu helpu i wneud diagnosis.

Ar ôl profion, os yw eich gweithiwr gofal iechyd proffesiynol o'r farn fod gennych FH o hyd, dylid cynnig eich cyfeirio at arbenigwr i gadarnhau'r diagnosis. Dylid cynnig prawf DNA i chi, a fydd yn edrych am bresenoldeb y genyn diffygiol a allai fod yn achosi eich cyflwr a bydd yn helpu i gadarnhau'r diagnosis.

Dylid cynnig cyfeirio plant a phobl ifanc at arbenigwr mewn lleoliad sy'n addas i blant neu deuluoedd.

Dylai eich gweithiwr gofal iechyd proffesiynol roi gwybodaeth i chi am FH, sut mae'n effeithio ar eich risg o glefyd y galon, a sut y gallai effeithio ar aelodau eraill o'r teulu. Dylent roi gwybodaeth i chi am ba fath o brofion sydd eu hangen a chynnig cyngor i chi am eich ffordd o fyw a'r dewisiadau triniaeth sydd ar gael. 

Cyfeirio at arbenigwr

Ar ôl cael diagnosis o FH, gallai eich gweithiwr gofal iechyd proffesiynol fod o'r farn y dylech weld arbenigwr pellach, yn arbennig os yw'n ymddangos fod gennych symptomau o glefyd y galon neu nad yw eich triniaeth yn gostwng lefelau eich colesterol ddigon. Dylai eich gweithiwr proffesiynol gofal iechyd drafod hyn gyda chi.

	Cwestiynau y gallech fod am eu gofyn i'ch tîm gofal iechyd

· Dywedwch fwy wrthyf am hypercolesterolemia etifeddol 
(neu FH).

Beth yw'r posibiliadau yr effeithir ar fy mhlant?

Sut mae hyn yn effeithio ar fy nheulu?

A allwch roi unrhyw wybodaeth i'm teulu?

· A allwch ddweud mwy wrthyf am brofi aelodau eraill o'm teulu.

A yw FH yn effeithio ar siawns merch o gael plant?

· A oes unrhyw sefydliadau cymorth y gallaf gysylltu â hwy?


Profi aelodau o'r teulu

Gan fod FH yn gyflwr a etifeddir, mae'n bwysig nodi unrhyw aelodau o'r teulu (yn benodol perthnasau gwaed ac nid pobl sy'n perthyn i chi drwy briodas) y gellir effeithio arnynt hefyd fel y gellir cynnig triniaeth iddynt. Dylai eich gweithiwr gofal iechyd proffesiynol drafod profi aelodau o'ch teulu ar gyfer y cyflwr gyda chi. 

Dylai eich gweithiwr gofal iechyd proffesiynol gynnig siarad ag aelodau eich teulu am FH a'r effaith y gallai'r cyflwr ei gael arnynt.

Os yw profion DNA yn dod o hyd i'r genyn diffygiol sy'n gyfrifol am eich cyflwr, dylai eich gweithiwr gofal iechyd proffesiynol gynnig profion DNA i aelodau eraill eich teulu i chwilio am yr un genyn diffygiol. Os na chanfuwyd y genyn diffygiol sy'n gyfrifol am eich cyflwr, dylai gweithiwr gofal iechyd proffesiynol wirio lefelau colesterol aelodau eich teulu.

Os yw'n bosibl, erbyn iddynt fod yn 10 oed, dylid profi lefelau colesterol plant pobl a gafodd ddiagnosis o FH a chynnig profion DNA os nodwyd y genyn diffygiol yn un o'u rhieni. Pan fo'n bosibl, dylid profi lefelau colesterol plant o dan bump oed os oes ganddynt smotiau melyn o groniadau colesterol ar eu croen neu os canfuwyd FH yn y ddau riant.

Triniaethau ar gyfer hypercolesterolemia etifeddol

Mae triniaethau ar gyfer hypercolesterolemia etifeddol yn para oes. Mae'r driniaeth, sy'n cynnwys cyffuriau a newidiadau i'ch ffordd o fyw, yn gostwng lefelau eich colesterol ac mae'n helpu i leihau'r risg o glefyd y galon yn y dyfodol. Dylai eich gweithiwr gofal iechyd proffesiynol drafod y dewisiadau triniaeth sydd ar gael i chi.




	Oedolion
	Dylid cynnig cyffur i chi a elwir yn statin.

Os nad yw statinau yn addas i chi , ar ôl trafodaeth gyda'ch meddyg, gellir cynnig cyffur a elwir yn ezetimibe i chi. 

Gellir cynnig statin ac ezetimibe i rai pobl. 

Mae meddyginiaethau eraill ar gael os nad yw statinau nac ezetimibe yn addas i chi. 

Dylid cynnig eich cyfeirio at arbenigwr.

	Menywod a merched
	Dylai eich meddyg drafod eich dewisiadau atalcenhedlu gyda chi a'ch cynghori o risgiau a manteision y dewisiadau hyn.

Fel arfer caiff merched â FH feichiogrwydd normal. Dylech siarad â'ch meddyg os ydych yn cynllunio cael babi neu os ydych yn feichiog. Dylai eich meddyg eich cynghori i roi'r gorau i'ch meddyginiaethau gostwng colesterol ac egluro pam fod hynny'n bwysig. 

Os ydych yn cynllunio cael babi neu os ydych yn feichiog, dylid cynnig apwyntiad gydag arbenigwr y galon (cardiolegydd) ac arbenigwr ar feichiogrwydd (obstetrydd) i chi.

Gall merched â FH fwydo ar y fron os byddant yn dymuno gwneud hynny. Dylai eich meddyg drafod risgiau a manteision posibl ailddechrau meddyginiaeth gostwng colesterol gyda chi tra'n bwydo ar y fron. 

	Plant a phobl ifanc
	Efallai y cewch gynnig statin neu driniaeth arall os nad yw statinau'n addas. Bydd opsiynau triniaeth yn dibynnu ar eich oedran, lefelau eich colesterol a'r oedran y datblygodd aelodau o'r teulu glefyd y galon.

Dylid cynnig eich cyfeirio at arbenigwr. 


	Cwestiynau am y triniaethau

Pam y gwnaethoch benderfynu cynnig y math penodol hwn o driniaeth i mi?

Beth yw'r risgiau neu'r sgîl effeithiau sy'n gysylltiedig â'r feddyginiaeth hon?

A allaf gymryd meddyginiaethau eraill ar yr un pryd?


Cyngor ffordd o fyw

Mae nifer o newidiadau i'ch ffordd o fyw y gallwch eu gwneud i helpu i leihau eich risg o glefyd y galon os oes gennych FH. Dylai eich gweithiwr gofal iechyd proffesiynol drafod hyn gyda chi.




	Ysmygu
	Mae ysmygu yn cynyddu'r risg o gael trawiad arall ar y galon yn fawr. Os ydych yn ysmygu, gall eich gweithiwr iechyd gofal iechyd proffesiynol roi cyngor i chi roi'r gorau iddi a chynnig y cymorth sydd ei angen arnoch i'ch helpu i roi'r gorau iddi. Mae gwasanaethau cymorth a thriniaethau ar gael gan y GIG i bobl sydd am roi'r gorau i ysmygu. 

	Deiet
	Dylech fwyta deiet iach a bwyta o leiaf bum cyfran o ffrwythau a llysiau bob dydd, yn unol â chanllawiau cenedlaethol. Os oes gennych chi, neu aelod o'ch teulu, FH, yna dylech gael cyngor unigol am eich deiet gan weithiwr gofal iechyd proffesiynol sydd ag arbenigedd yn y maes. Dylid eich cynghori i:

· osgoi bwydydd sy'n cynnwys llawer o fraster (brasterau dirlawn a cholesterol yn arbennig)

· bwyta o leiaf dau ddogn o bysgod yr wythnos (dylai un ohonynt fod yn ddogn o bysgod olewog), ond dylid ei gyfyngu pysgod olewog i ddau ddogn yr wythnos os ydych yn feichiog.

Ceir rhagor o wybodaeth am ddeiet a bwyta'n iach yn www.eatwell.gov.uk/healthydiet a www.5aday.nhs.uk

	Ymarfer corff
	Dylid eich cynghori i wneud ymarfer corff am 30 munud y dydd, o leiaf pum diwrnod yr wythnos. Nid oes rhaid i chi wneud yr ymarfer corff i gyd ar unwaith - gallwch wasgaru'r gweithgaredd drwy'r dydd. Dylai lefel yr ymarfer corff a wnewch ddibynnu ar yr hyn y gallwch ei wneud - dylai eich gweithiwr gofal iechyd proffesiynol drafod hyn gyda chi. Dylai ymarfer corff gynnwys pethau y gellir eu hymgorffori'n hawdd i'ch arferion dyddiol, fel cerdded, defnyddio'r grisiau neu feicio.

	Pwysau
	Os oes angen i chi golli pwysau, gall eich gweithiwr gofal iechyd proffesiynol roi cyngor i chi am gyrraedd a chynnal eich pwysau delfrydol.

	Alcohol
	Os ydych yn yfed alcohol, dylech gadw o fewn y terfynau diogel a pheidiwch â goryfed mewn pyliau. Ni ddylai dynion yfed mwy na 3-4 uned o alcohol mewn diwrnod, ac ni ddylai merched yfed mwy na 2-3 uned o alcohol mewn diwrnod.


Afferesis

Gellir cynnig triniaeth a elwir yn ‘afferesis’ i nifer fach o bobl sydd â FH yr effeithir yn ddifrifol arnynt. Mae afferesis yn cynnwys hidlo'r gwaed a thynnu'r colesterol. Dim ond i bobl sydd â ‘dogn dwbl’ o'r genyn diffygiol (lle mae'r person wedi etifeddu genyn diffygiol gan y ddau riant), neu i bobl sydd â ‘dogn sengl’ (lle mae'r person wedi etifeddu genyn diffygiol wrth un o'i rieni) sydd â chlefyd y galon difrifol nad yw'n ymateb i unrhyw driniaeth arall y cynigir afferesis.

Os cynigir triniaeth gydag afferesis i chi, yna dylai arbenigwr drafod risgiau a manteision y driniaeth gyda chi. 

Gofal dilynol 

Dylech gael apwyntiadau gyda'ch gweithiwr gofal iechyd proffesiynol o leiaf unwaith y flwyddyn i adolygu eich cyflwr a chael prawf gwaed i sicrhau bod eich triniaethau yn iawn i chi o hyd. Dylai eich gweithiwr gofal iechyd proffesiynol ofyn am unrhyw ddiweddariadau am hanes eich teulu ac am gynnydd yn y broses o brofi aelodau o'ch teulu.

Rhagor o wybodaeth

Gall y sefydliadau isod roi rhagor o wybodaeth a chymorth i bobl sydd â hypercolesterolemia etifeddol. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· Sefydliad Prydeinig y Galon, 0845 070 8070, www.bhf.org.uk.
· CLIMB - Plant sy'n byw gydag Anhwylderau Metabolig Etifeddol, 0800 652 3181, www.climb.org.uk.
· H·E·A·R·T UK – Yr Elusen Colesterol, 0845 450 5988, www.heartuk.org.uk.
Gall Galw Iechyd Cymru ar-lein (www.nhsdirect.wales.nhs.uk) fod yn fan cychwyn da i gael gwybod mwy. Efallai y gall eich Gwasanaeth Cyngor a Chysylltiadau Cleifion (PALS) lleol hefyd roi gwybodaeth a chymorth pellach i chi.

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin gwahanol gyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth orau sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill sy'n gweithio yn y maes. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance.
Mae'r llyfryn hwn a fersiynau eraill o'r canllaw hwn a anelir at weithwyr gofal iechyd proffesiynol ar gael yn www.nice.org.uk/CG071. Mae'r fersiynau ar gyfer gweithwyr gofal iechyd proffesiynol yn cynnwys mwy o wybodaeth fanwl am y gofal a'r driniaeth y dylid eu cynnig i chi. 
Gallwch archebu copïau wedi’u hargraffu o’r llyfryn hwn o gyhoeddiadau NICE (ffoniwch 0845 003 7783 neu anfonwch neges e-bost i publications@nice.org.uk a dyfynnwch y cyfeirnod N1706).
Rydym yn annog y GIG a sefydliadau'r sector gwirfoddol i ddefnyddio testun o'r llyfryn hwn yn eu gwybodaeth eu hunain am hypercolesterolemia etifeddol.

Mae ‘canllawiau clinigol’ NICE yn rhoi cyngor i’r GIG ar ofalu am bobl sydd â chyflyrau neu glefydau penodol a’r triniaethau y dylent eu cael. 

Deall canllawiau NICE


Gwybodaeth i bobl sy’n defnyddio gwasanaethau’r GIG





Os credwch nad yw eich gofal yn cyfateb i'r hyn a ddisgrifir yn y llyfryn hwn, siaradwch ag aelod o'ch tîm gofal iechyd








Os credwch fod triniaeth a ddisgrifir yn y llyfryn hwn yn addas i chi, ond nid yw ar gael, dylech siarad â’ch Gwasanaeth Cyngor a Chysylltiadau Cleifion (PALS) lleol yn gyntaf. Os na allant eich helpu, dylent eich cyfeirio at eich Gwasanaeth Eiriolaeth Annibynnol ar gyfer Cwynion lleol. 











Gwybodaeth am ganllaw clinigol NICE 71

